
Avatara Bodhah

અવતારબોધઃ

રામનવમ્યાં - મેષે પુનર્વસૌ
ચૈત્રમાસે સિતે પક્ષે નવમ્યાં ચ પુનર્વસૌ ।
મધ્યાહ્ને કર્કટે લગ્ને જાતો રામઃ સ્વયં હરિઃ॥ ૧॥
કૃષ્ણજયન્તી - સિંહે   રોહિણ્યાં

સિંહમાસેઽસિતે   પક્ષે રોહિણ્યામષ્ટમીતિથૌ ।
ચરમાર્થપ્રદાતારં કૃષ્ણં વન્દે જગદ્ગુરુમ્॥ ૨॥
સિંહજયન્તી   - વૃષે સ્વાત્યાં

વૃષભે સ્વાતિનક્ષત્રે ચતુર્દશ્યાં શુભે દિને ।
સન્ધ્યાકાલેઽનુજે યુક્તે સ્તમ્ભોદ્ભૂતો નૃકેસરી॥ ૩॥
શ્રીમન્નૃસિંહ   વિભવે ગરુડધ્વજાય

તાપત્રયોપશમનાય ભવૌષધાય ।
તૃષ્ણારિવૃશ્ચિકજલાગ્નિભુજઙ્ગરોગ -

ક્લેશવ્યયાયહરયે ગુરવે નમસ્તે॥ ૪॥
શ્રીરઙ્ગનાથાવિર્ભાવઃ  - કુમ્ભ રોહિણ્યાં

તપસ્યે માસિ રૌહિણ્યાં તટે સહ્ય ભુવઃ સ્થિતમ્ । (તટે કાવેર્યાઃ)
શ્રીરઙ્ગશાયિનં  વન્દે સેવિતં સર્વદેશિકૈઃ॥ ૫॥
શ્રીસ્તનાભરણં તેજઃ શ્રીરઙ્ગેશયમાશ્રયે  ।
ચિન્તામણિમિવોદ્ભ્રાન્તમુત્સઙ્ગેઽનન્તભોગિનઃ ॥ ૬॥
કાઞ્ચીદેવરાજાવિર્ભાવઃ - મેષે હસ્તે

ચૈત્રમાસે સિતે પક્ષે ચતુર્દશ્યાં તિથૌ મુને ।
શોભતે હસ્તનક્ષત્રે રવિવારસમન્વિતે॥ ૭॥
વપાહોમે પ્રવૃત્તે તુ પ્રાતઃ સવનકાલિકે ।
ધાતુરુતરવેદ્યાં તુ પ્રાદુરાસીજ્જનાર્દનઃ॥ ૮॥

વપાપરિમલોલ્લાસલાસિતાધરપલ્લવમ્ ।
મુખં વરદરાજસ્ય મુગ્ધસ્મિતમુપાસ્મહે॥ ૯॥
તિરુનારાયણાવિર્ભાવઃ - મીને હસ્તે

સનત્કુમારરક્ષાર્થમાગતં બ્રહ્મણઃ પદાત્ ।
યદુશૈલસ્થિતં મીને હસ્તે નારાયણં ભજે॥ ૧૦॥
શ્રીવેઙ્કટેશાવિર્ભાવઃ - કન્યાયાં શ્રવણે

કન્યાશ્રવણસઞ્જાતં શ્રીશેષાચલવાસિનમ્ ।
સર્વેષાં પ્રથમાચાર્ય શ્રીનિવાસમહં ભજે॥ ૧૧॥
શ્રીવેઙ્કટાચલાધીશં શ્રીયાધ્યાસિતવક્ષતમ્ ।
શ્રિતચેતનમન્દારં શ્રીનિવાસમહં ભજે॥ ૧૨॥
લક્ષ્મ્યાવિર્ભાવઃ - મીને ઉત્તરાફાલ્ગુન્યાં

ફાલ્ગુનોત્તરફાલ્ગુન્યાં સમ્ભૂતાં શ્રિયમાશ્રયે ।
વિષ્ણોર્દિવ્યપદામ્ભોજઘટકાં   તત્પદાશ્રિતામ્॥ ૧૩॥
નમઃ શ્રીરઙ્ગનાયક્યૈ  યદ્ભૂવિભ્રમભેદતઃ ।
ઈશેશિતવ્યવૈષમ્યનિમ્નોન્નતમિદં જગત્॥ ૧૪॥
ગોદાવિર્ભાવઃ - કર્કે પૂર્વાફાલ્ગુન્યાં

કર્કટે પૂર્વફાલ્ગુન્યાં તુલસીકાનનોદ્ભવામ્ ।
પાણ્ડ્યે વિશ્વમ્ભરં ગોદાં વન્દે શ્રીરઙ્ગનાયકીમ્ ॥ ૧૫॥
નીલાતુઙ્ગસ્તનગિરિતટીસુપ્તમુદ્વોધ્ય  કૃષ્ણં

પારાર્થ્યં સ્વયં શ્રુતિશતશિરઃસિદ્ધમધ્યાપયન્તી ।
સ્વોચ્છિષ્ટાયાં સ્રજિનિગલિતં યા બલાત્કૃત્ય ભુઙ્ક્તે

ગોદા તસ્યૈ નમ ઇદમિદં ભૂય એવાસ્તુ ભૂયઃ॥ ૧૬॥
સરોયોગિસ્વામ્યાવિર્ભાવઃ

તુલાયાં શ્રવણે જાતં કાઞ્ચ્યાં કાઞ્ચનવારિજાત્ ।
દ્વાપરે પાઞ્ચજન્યાંશં સરોયોગિનમાશ્રયે॥ ૧૭॥

ભૂતયોગ્યાવિર્ભાવઃ
તુલાધનિષ્ઠાસમ્ભૂતં ભૂતં કલ્લોલમાલિનઃ ।
તીરે ફુલ્લોત્પલે મલ્લ્યાં પુર્યામીડે ગદાંશકમ્॥ ૧૮॥

મહદાહ્વયાવિર્ભાવઃ

તુલાશતભિષાજાતં મયૂરાયુરકૈરવાત્ ।
મહાન્તં મહદાખ્યાતં વન્દે શ્રીનન્દકાંશકમ્॥ ૧૯॥

યોગિવાહનાવિર્ભાવઃ
વૃશ્ચિકે રોહિણીજાતં શ્રીપાણં નિચુલાપુરે ।
શ્રીવત્સાંશં ગાયકેન્દ્રં મુનિવાહનમાશ્રયે॥ ૨૦॥

ભક્તાઙ્ઘ્રિરેણ્વાવિર્ભાવઃ
કોદણ્ડજ્યેષ્ઠાનક્ષત્રે મણ્ડં ગુડિપુરોદ્ભવમ્ ।
ચોલોર્વ્યાંવનમાલાંશં ભક્તાઙ્ઘ્રિરેણુમાશ્રયે ॥ ૨૧॥

શ્રીભક્તિસારાવિર્ભાવઃ
મઘાયાં મકરે માસે ચક્રાંશં ભાર્ગવોદ્ભવમ્ ।
મહીસારપુરાધીશં ભક્તિસારમહં ભજે॥ ૨૨॥

શ્રીકુલશેખરાવિર્ભાવઃ
કુમ્ભે પુનર્વસૌ જાતં કેરલે ચોલપટ્ટને ।
કૌસ્તુભાંશન્ધરાધીશં કુલશેખરમાશ્રયે॥ ૨૩॥
શ્રીમધુરકવ્યાવિર્ભાવઃ
મેષે ચિત્રસમુદ્ભૂતં પાણ્ડ્યદેશે ગદાંશકમ્ ।
શ્રીપરાઙ્કુશસદ્ભક્તં મધુરં કવિમાશ્રયે॥ ૨૪॥
શઠકોપાવતારઃ - વૃષભે વિશાખાયાં

વૃષભે તુ વિશાખાયાં કુરુકાપુરિકારિજમ્ ।
પાણ્ડ્યદેશે કલેરાદૌ શઠારિં  સૈન્યપં ભજે॥ ૨૫॥
માતા પિતા યુવતયસ્તનયા વિભૂતિઃ
સર્વં યદેવ નિયમેન યદન્વયાનામ્॥
આદ્યસ્ય નઃ કુલપતેર્બકુલાભિરામં
શ્રીમત્તદઙ્ઘ્રિયુગલં  પ્રણમામિ મૂર્ધ્ના॥ ૨૬॥
પરકાલાવતારઃ - વૃશ્ચિકે કૃત્તિકાયાં

વૃશ્ચિકે કૃત્તિકાજાતં  ચતુષ્કવિશિખામણિમ્ ।
(ચતુષ્કવિશિખામણિમ્ -ચત્વારઃ કવયઃ તેષાં શિખામણિમ્)
ષટ્પ્રબન્ધકૃતં શાર્ઙ્ગમૂર્તિં   કલિહમાશ્રયે॥ ૨૭॥
કલયામિ કલિધ્વંસં વિકલોકદિવાકરમ્ ।

યસ્ય ગોભિઃ પ્રકાશાભિરાવિદ્યં નિહતં તમઃ॥ ૨૮॥ (આવિદ્યં -અવિદ્યાયા ભવમ્)

રામાનુજાચાર્યાવતારઃ - મેષે આજયાં
આર્દ્રામેષભવં વિષ્ણોર્દર્શનસ્થાપનોત્સુકમ્ ।
તુણ્ડીરમણ્ડલે શેષમૂર્તિ  રામાનુજં ભજે॥ ૨૯॥
યો નિત્યમચ્યુતપદામ્બુજયુગ્મરુક્મ-

વ્યામોહતસ્તદિતરાણિ તૃણાય મેને ।
અસ્મદ્ગુરોર્ભગવતોઽસ્યદયૈકસિન્ધો

રામાનુજસ્ય ચરણૌ શરણં પ્રપદ્યે॥ ૩૦॥
દાશરથ્યવતારઃ - મેષે પુનર્વસૌ

મેષે પુનર્વસુદિને પાઞ્ચજન્યાંશસમ્ભવમ્ ।
યતીન્દ્રપાદુકાભિખ્યં વન્દે દાશરથિં  ગુરુમ્॥ ૩૧॥
પાદુકે યતિરાજસ્ય કથયન્તિ યદાખ્યયા ।
તસ્ય દાશરથેઃ પાદૌ શિરસા ધારયામ્યહમ્॥ ૩૨॥
કૂરેશાવતારઃ - મકરે હસ્તે

મકરે હસ્તનક્ષત્રે સર્પનેત્રાંશસમ્ભવમ્ ।
શ્રીમત્કૂરકુલાધીશં શ્રીવત્સાઙ્કમહં ભજે॥ ૩૩॥
શ્રીવત્સચિહ્નમિશ્રેભ્યો નમ ઉક્તિમધીમહિ ।
યદુક્તયસ્ત્રયીકણ્ઠે યાન્તિ મઙ્ગલસૂત્રતામ્ ॥ ૩૪॥
રમ્યજામાતૃમુન્યવતારઃ - તુલાયાં મૂલે

તુલાયામતુલે મૂલે પાણ્ડ્યે કુન્તીપુરે  વરે ।
શ્રીશેષાંશોદ્ભવં વન્દે રમ્યજામાતરં મુનિમ્॥ ૩૫॥
શ્રીશૈલેશદયાપાત્રં ધીભક્ત્યાહિગુણાર્ણવમ્ ।
યન્તીન્દ્રપ્રવણં વન્દે રમ્યજામાતરં મુનિમ્॥ ૩૬॥
ઇતિ પ્રોક્તા સમાસેન(૧) વિષ્ણોભક્તજનસ્ય ચ ।
આવિર્ભાવાવતારેષુ પઠનીયા ગુણાવલી॥ ૩૭॥
ઇતિ અવતારબોધઃ સમાપ્તઃ॥
(૧) વિસ્તરેણ તુ સ્વસ્વગુરુસકાશાદધિગન્તવ્યા ।
ગ્રન્થવિસ્તરભયાન્નાત્ર લિખિતા । અધિકમાસે પ્રાપ્તે તુ સિંહસઙ્ક્રમે  

ભાદ્રપદેઽપિ યદિ જન્માષ્ટમી ભવેત્તદા તાવત્પર્યન્તં દોલોત્સાહં
કુર્વીતેતિ કેષાઞ્ચિન્મતમ્ ।

